
Ներածություն 

  Ներառական կրթությունը սովորողների համար 

կրթություն ստանալու հիմնական ռազմավարությունն է, 

որի նպատակն է ձևափոխել կրթական ծրագրերը 

և վերացնել խոչընդոտները՝ հաշվի առնելով սովորողների 

անհատական կարիքներն ու պահանջները  

  2000թ.-ից ի վեր ներառական կրթությունը, որպես կրթական բարեփոխումների մի մաս, 

հանդիսանում է ՀՀ կառավարության առաջնահերթ խնդիրներից մեկը: «Հանրակրթության 

մասին» ՀՀ օրենքում լրացումներ և փոփոխություններ կատարելու մասին» ՀՀ օրենքը (ՀՕ-

200-Ն), որով նախատեսվում է հանրակրթության համակարգում անցում կատարել 

համընդհանուր ներառական կրթության:  

Ըստ օրենքի՝ ներառական կրթությունը յուրաքանչյուր երեխայի համար, այդ թվում՝ 

կրթության առանձնահատուկ պայմանների կարիք ունեցող, զարգացման 

առանձնահատկություններին համապատասխան, անհրաժեշտ պայմանների և 

հարմարեցված միջավայրի ապահովման միջոցով կրթական գործընթացին առավելագույն 

մասնակցության և հանրակրթության պետական չափորոշիչով սահմանված արդյունքի 

ապահովումն է: Համաձայն վերոհիշյալ օրենքի՝ կրթության առանձնահատուկ պայմանների 

կարիք ունի «ուսուցման հետ կապված դժվարություններ, այդ թվում ՝ զարգացման 

ֆիզիկական կամ մտավոր առանձնահատկություններ ունեցող այն անձը, սովորողը, որի 

կողմից հանրակրթական հիմնական ծրագրերը յուրացվելու համար անհրաժեշտ են 

կրթության առանձնահատուկ պայմաններ»: 

 Շատ կարևոր է «Բնագիտություն» առարկայի դասավանդման մեթոդների ընտրությունը 

հատկապես կրթության առանձնահատուկ պայմանների կարիք ունեցող երեխաների 

(ԿԱՊԿՈՒ) ուսուցման գործընթացը կազմակերպելիս, ինչը պետք է բխի այդ առարկաների 

առանձնահատկություններից և առանձնահատուկ պայմանների կարիք ունեցող 

երեխաների կրթության արդյունավետությունից:  

Գրական ակնարկ 

   Կրթության առանձնահատուկ պայմաններն օրենքով սահմանվում են՝ որպես 

«Հանրակրթական հիմնական ծրագրի յուրացմանը նպատակաուղղված առարկայական 

ծրագրերի և ուսուցման մեթոդների, ուսուցման անհատական տեխնիկական միջոցների, 

հարմարեցված միջավայրի, ինչպես նաև մանկավարժական, սոցիալական և այլ 

ծառայությունների ամբողջություն» [3] : 

  ԿԱՊԿՈՒ սովորողների ուսման մեջ դժվարությունների հիմքում ընկած են տարբեր 

գործոններ, որն անմիջականորեն ազդում է ինչպես ուսման հիմնական հմտությունների 

վրա, ինչպիսիք են՝ կարդալը, գրելը, վերարտադրելը, մաթեմատիկական գործողություններ 

կատարելը, վերացական մտածողությունը, հիշողությունը,  ուշադրությունը և այլն,  ինչն 

ազդում է ուսումնական գործընթացի վրա՝ այն երեխայի համար դարձնելով անմատչելի: 

Արդյունավետ դասավանդման  համար ուսուցիչը  պետք է կարողանա պատասխանել 3 

հիմնական հարցի: 

Ինչ սովորեցնել 

Ինչպես սովորեցնել 

Ինչպիսի իրական ակնկալիքներ ունենալ: 

   Երբ կրթության առանձնահատուկ պայմանների կարիք ունեցող երեխան չի հասցնում 

ծրագիրը և զգալիորեն ետ է մնում հասակակիցներից, մենք սկսում ենք մտածել, որ երեխան 

չի կարողանում սովորել և ավելի քիչ ենք ընդգրկում դասապրոցեսում: Իրականում 

կրթական խնդիրների մեծամասնությունը պայմանավորված է աշակերտի հանդեպ մեր 

ակնկալիքների և նրա ընդունակության անհամապատասխանությամբ: Ընդ որում 

ակնկալիքները կարող են երեխայի ընդունակություններից ինչպես բարձր լինել, այնպես էլ 

ցածր։ Ցածր սովորաբար լինում են, երբ երեխայի տարբերությունը հասակակիցներից 

ակնհայտ է և արտաքինից տեսանելի։ Պատկերը լիովին փոխվում է, երբ ստուգում ենք 

երեխայի իրական կարողությունները, գրանցում իրական խնդիրը և նոր միայն 

առաջադրանքը կառուցում՝ հիմնվելով երեխայի կարիքի մասին մեր գիտելիքի վրա: Սա  

առանցքային մոտեցում է, քանի որ, եթե ճիշտ մոտեցմանը զուգահեռ իրականացվի 

գնահատում, ապա ակնհայտ կդառնա, որ աշակերտի կողմից գրանցվել է տեղաշարժ, ինչը 

շատ կարևոր է ինչպես նրա, այնպես էլ ուսուցչի համար: 

Շատ հաճախ, երբ երեխան զարգացման որևէ առանձնահատկություն է ունենում, 

ուսուցիչներից շատերը պիտակավորում են որպես «խնդիրով երեխա» և հակվում են 

ընդհանրացնելու այդ «խնդիրը», ինչն էլ ավելի է բարդացնում աշխատանքը: Իրականում 

ամեն ինչ շատ ավելի հեշտ կլինի, եթե փորձենք վերհանել այն խնդիրները, որոնք 

խանգարում են երեխայի ուսումնառությանը և դասապրոցեսին ներգրավմանը, պարզենք 

այն հնարավորություններն ու կարողությունները, որոնք երեխան ունի, ապա վերլուծենք և 

գտնենք տարբերակներ դասապրոցեսը բոլորի համար արդյունավետ դարձնելու համար: 

Օրինակ.  

Բազմակողմանի և տարբերակված մոտեցումը հնարավորություն է տալիս աստիճանաբար 

խտացնելու ուսումնական ծրագրերը՝ միաժամանակ համապատասխանեցնելով այն 

աշակերտների կարիքներին: 

Երեխայի կրթական կարիքներին արձագանքման եռաստիճան համակարգը 

ներառում է հետևյալ աստիճանները.  

I աստիճան: Որակյալ դասավանդում և առաջնային գնահատում 

Այս աստիճանում ընդգրկված են դասարանում սովորող բոլոր աշակերտները: Կարևոր է, որ 

բոլոր աշակերտներն ունենան կրթություն ստանալու համապատասխան հնարավորություն, 

և ոչ մի երեխա դուրս չմնա ուշադրությունից, ինչպես նաև կարևոր է, որ ուսուցումը լինի 

որակյալ և ներառի գիտականորեն հիմնավորված մեթոդներ: Այս փուլում ուսուցիչը 

պարտադիր կիրառում է կրթական չափորոշիչներին համապատասխան՝ հեշտ անցկացվող, 

առաջնային գնահատում: 

  Առաջնային գնահատումը հնարավորություն է տալիս պարզելու, թե արդյոք դասարանում 

բոլոր աշակերտներն են յուրացրել դասավանդման նյութը, սա նաև թույլ է տալիս 

բացահայտելու այն երեխաներին, ովքեր գտնվում են ռիսկային գոտում և կարիք ունեն 

հավելյալ միջամտության: Այն աշակերտները, այս փուլում չեն հաղթահարում իրենց առջև  

ծառացած խնդիրներն ու դժվարությունները, անցնում են II աստիճան: 

II աստիճան: Թիրախավորված միջամտություն 

Այս աստիճանը տրամադրվում է այն աշակերտներին, ովքեր չեն գրանցում 

համապատասխան առաջընթաց I աստիճանում: Այս աստիճանում միջամտությունն 

իրականացվում է փոքր խմբերով, հավելյալ հանձնարարությունների միջոցով փորձում են 

օգնել աշակերտին ինքնուրույն հաղթահարելու ուսումնական ծրագիրը: 

Այնուամենայնիվ, այս օգնությունն իրականացվում է ընդհանուր ծրագրի շրջանակներում: 

Ուսուցիչները շարունակում են գնահատել աշակերտների առաջընթացն այս փուլում, և եթե 

աշակերտը համապատասխան առաջընթաց չի դրսևորում, նա անցնում է III աստիճան: 

III աստիճան: Ինտենսիվ միջամտություն և գնահատում 

Այս փուլում աշակերտները ստանում են անհատականացված, երկարատև, ինտենսիվ 

միջամտություն՝ ուղղված ցանկալի հմտությունների զարգացմանը: Եթե աշակերտն այս 

փուլում էլ չի գրանցում առաջընթաց, ապա ուղղորդվում է հոգեբանամանկավարժական 

գնահատման: 

Ուսումնական գործընթացի կազմակերպան ձևերը «Բնագիտություն» առարկայի 

դասավանդման ժամանակ կրթության առանձնահատուկ պայմանների կարիք ունեցող 

սովորողների պարագայում:  

Ուսումնական գործընթացն անհրաժեշտ է իրականացնել որոշակի միջավայրում, և որքան 

հաճելի և արդյունավետ է վերոհիշյալ միջավայրը, այնքան դրական ազդեցություն է ունենում 

ուսուցման գործընթացի իրականացման վրա: Ուսումնական գործընթացն ինտերակտիվ 

ձևով կազմակերպել ապահովում է երեխաների մասնակցությունը դասին, կանխում է 

ձանձրույթը։ Ընդհանուր առմամբ ակտիվ, շարժվող ու «խոսող» միջավայրում վատ իմաստով 

աչքի չեն ընկնում շարժուն, շատախոս ու ակտիվ երեխաները։ Նրանց շարժվելն ու խոսելը 

չի խանգարում ընկերներին, քանի որ փորձ չի արվում դասն անցկացնել քար լռության ու 

անշարժության մեջ։ Այս տիպի դասերում չափազանց կարևորվում է դասարանում ուսուցչի 

օգնականի ներկայությունն ու ակտիվ մասնակցությունը։ Նա այս դեպքում ստանձնում է ոչ 

թե այս կամ այն երեխայի կողքին նստողի ու հետևողի դերը, այլ դասապրոցեսի ակտիվ  

մասնակցի, ուղղորդողի, թիմի անդամի դերը։ 

«Աշխատանք առաջադրանքային խմբավորումներով: Աշխատանքի այս ձևը ուսումնական և 

վարքային աշխատանք իրականացնելու համար է: Սովորաբար կիրառվում են 

խմբավորումների 6 տարբերակներ. դրանք են՝ աշխատանք մեծ խմբով, փոքր խմբով, 

անհատական, ինքնուրույն ուսուցում, համագործակցային ուսուցում, ընկերոջ հետ 

ուսուցում, համադասարանային ուսուցում: Նախընտրելի է, որ  այս բոլոր տեսակները ըստ 

անհրաժեշտության կիրառել դասարանում: 

«Աշխատանք մեծ խմբով» առաջադրանքի ժամանակ ուսուցիչը հանձնարարություն է տալիս 

կամ աշխատում է 6 և ավելի երեխաների հետ: Այս խմբավորումը հարմար է, երբ 

առաջադրանքի նպատակը նույնն է բոլոր երեխաների համար, դա կարելի է կիրառել ինչպես 

դիդակտիկ պարագաներով հագեցած, այնպես էլ ինտերակտիվ ուսուցման ժամանակ: Նման 

խմբավորման ժամանակ երեխաներն ավելի շատ ինքնուրույն են աշխատում և ավելի քիչ են 

ուղղորդվում ուսուցչի կողմից: 

Ստորև ներկայացված են գործունեության տեսակներ, որոնք առավել արդյունավետ 

են այս խմբավորման ժամանակ: 

● Երեխաներին տալ ընդհանրական հարց և հանձնարարել քննարկել պատասխանները 

խմբի անդամների հետ: Սա հնարավորություն կտա բոլոր մասնակիցներին՝ մտածելու 

թեմայի շուրջ և մեկնաբանելու այն: 

● Խմբին տալ մեծ թուղթ, մատիտներ, մարկերներ և որոշակի թեմայի շուրջ հաձնարարել 

գրել տարբեր բառեր, բառակապակցություններ և նախադասություններ: 

● Առանձին աշակերտների հանձնարարել, որ իրենց բառերով ներկայացնեն այն 

տեսակետը, որին հանգել են խմբի անդամների հետ: 

● Երեխաներին տրամադրել թերթիկներ, որտեղ նրանք կկարողանան լրացնել՝ նշելով, թե 

ինչ սովորեցին դասից, սովորածից ինչն իրենց ավելի շատ դուր եկավ, և ինչ կցանկանային 

սովորել հաջորդ անգամ: Այս առաջադրանքը շատ է դուր գալիս աշակերտներին, ինչպես 

նաև նպաստում է, որ երեխաները հաճույքով հաճախեն դասերին: 

«Աշխատանք փոքր խմբով» առաջադրանքի ժամանակ խումբը կազմվում է 2-6 երեխաներից:  

Այս խմբավորումը հարմար է կիրառել տարբեր ունակություններ ունեցող աշակերտներից 

կազմված խմբերի հետ, ինչպես նաև այն դեպքերում, երբ ուսուցիչը ցանկանում է 

առաջադրանքի հետ մեկտեղ ուղղորդել երեխաներին: 

Ստորև ներկայացված են գործունեության մի քանի տեսակներ, որոնք առավել արդյունավետ 

են նշված խմբավորման ժամանակ. 

●  ուսումնական ծրագրից ետ մնացող աշակերտներից կազմված փոքր խմբերի հետ, որոնք 

կարելի է կազմակերպել շաբաթական մի քանի անգամ 

● ինտենսիվ պարապմունքներ. կազմակերպվում են երեխաների համար առավել դժվար 

առաջադրանքների շուրջ 

● գրավոր առաջադրանքներ՝ ուղղված նախկինում սովորած նյութի 

վերհիշմանը: 

Անհատական առաջադրանքը հնարավորություն է տալիս ուսուցչին՝ արդյունավետ 

սովորեցնելու, վերահսկելու աշակերտի առաջընթացը, ինչպես նաև ուսումնական 

գործընթացը փոփոխելու և հարմարեցնելու բոլոր սովորողների կարիքներին: Ոսուցման այս 

ձևն առավել հարմար է ուսումնական և վարքային դժվարություններ ունեցող աշակերտների 

համար: Այն հնարավորություն է տալիս նրանց՝ ավելի շատ հարցեր ուղղելու և օգնություն 

ստանալու ուսուցչի կողմից: Այս մոտեցման դժվարությունն այն է, որ մինչ ուսուցիչն 

աշխատում է աշակերտներից մեկի հետ, մյուսները ևս պետք է ներգրավված լինեն 

ուսումնական գործընթացի մեջ: 

Հենց այստեղ էլ օգնության են գալիս ինքնուրույն ուսուցումը, համագործակցային 

ուսուցումը, ընկերոջ հետ ուսուցումը, համադասարանային ուսուցումը: Այս գործընթացում 

մեծ դեր կարող է ունենալ նաև ուսուցչի օգնականը։ 

Ինքնուրույն ուսուցումն աշակերտին հնարավորություն է տալիս կիրառելու ստացած 

գիտելիքները և ամրապնդելու դրանք: Այս մոտեցման կարևորագույն սկզբունքն այն է, որ 

աշակերտն արդեն յուրացրած լինի նախկինում հանձնարարված առաջադրանքի 

բովանդակությունը, իսկ հաջողության գրավականն այն է, որ աշակերտը կարողանա 

կատարել առաջադրանքը նվազագույն օգնությամբ: 

Համագործակցային ուսուցման հիմքում ընկած է թիմային աշխատանքը, երբ աշակերտները 

ռեսուրս են հանդիսանում մեկը մյուսի համար: Ուսուցման այս ձևը ապահովում է 

համագործակցություն, ինքնուրույնություն և խմբային գործունեություն: Ոսուցիչը կարող է 

զարգացնել սովորողների միջև համագործակցություն ՝ստեղծելով այնպիսի ուսումնական 

միջավայր, որտեղ բոլոր աշակերտները կընդունեն խմբի ընդհանուր նպատակը և 

կգիտակցեն, որ խմբի յուրաքանչյուր անդամի հաջողությունն իրենց առավելությունն է: 

Բոլորը պետք է ստանան առաջադրանքը կատարելու համար անհրաժեշտ նյութեր, պետք է 

ունենան իրենց դերը, որն էլ իր հերթին կնպաստի աշխատանքի բաժանմանը․ օրինակ՝ 

աշակերտներից մեկը կարող է խմբի առաջնորդ լինել, մյուսը կարող է գրանցել մտքերը, իսկ 

երրորդն էլ կարող է հանդես գալ որպես խմբի խոսնակ։ 

Խմբային աշխատանքների ժամանակ երեխաները կարող են միասին գրել, իրար փոխանցել 

գրավոր աշխատանքները, փոխանակել կարծիքներ։ Խմբային աշխատանքները շատ 

արդյունավետ են և գիտնականները գտնում են, որ սա լավագույն միջոցներից է՝ կրթության 

առանձնահատուկ պայմանների կարիք ունեցող երեխաների ուսումնական գործընթացն 

արդյունավետ կազմակերպելու համար։ Նման հնարավորությունը շատ կարևոր է այս 

երեխաների համար, քանզի նպատակ ունենալով սովորեցնելու նախօրոք պլանավորած 

ուսումնական նյութը՝ խմբային աշխատանքն օգնում է ձեռք բերելու դրական փորձ՝ 

համադասարանցիների հետ շփվելու և մյուսներին օգնելու համար։ Երեխաներին 

խմբավորելիս շատ կարևոր է հստակ բացատրել, թե ինչ է իրենցից պահանջվում, և որոնք են 

խմբային աշխատանքի հիմնական պահանջները։ 

Ուսուցիչը ևս կարող է մասնակցել այս աշխատանքներին և ուղղորդել, որ խմբի անդամներն 

օգնեն մեկը մյուսին, սա առանցքային միջամտություն է, քանի որ երբ աշակերտները 

սովորում են աշխատել խմբով, նրանք կարող են թիմային առաջընթաց ցուցաբերել՝ նույնիսկ 

առանց ուսուցչի օգնության։ 

Ուսուցում ընկերոջ հետ տեխնիկան կիրառվում է, երբ աշակերտներից մեկը, ով արդեն 

սովորել է և տիրապետում է ուսումնական նյութին, սովորեցնում է մեկ այլ աշակերտի։ 

Ուսուցման այս ձևն ուղեկցվում է ուսուցչի վերահսկմամբ, ով նախօրոք պլանավորում է  

առաջադրանքը և ներկայացնում զույգին։ Սովորեցնողի դերում հանդես եկող աշակերտն 

օգնում է ընկերոջը և հետադարձ կապ ապահովում։ Դասարանային աջակցություն կամ 

դասընկերների միջոցով ուղղորդման նպատակն է զարգացնել երեխաների կարդալու 

ունակությունը: Տարբեր կարողություններ ունեցող երեխաներն աշխատում են զույգերով 

(ավելի մեծ կարողություն ունեցող երեխան ավելի թույլ կարողություն ունեցողի հետ և 

հակառակը): Նրանք տարբեր գրքերով և դասագրքերով աշխատում են ուսումնասիրվող 

նյութի շուրջ: Ուսուցիչը նախօրոք կազմում է առաջադրանքները և վերահսկում ուսուցման 

գործընթացը: 

Հետազոտությունները ցույց են տալիս, որ նույնիսկ հաշմանդամություն ունեցող 

երեխաները, ինչպես տարրական, այնպես էլ միջին դասարաններում, մեծ հաջողություններ 

են գրանցում, եթե այս ուսուցումը կրում է շարունակական բնույթ. Զույգերով ուսուցումը 

բարելավում է աշակերտների առաջընթացը:  

 

Ներկայացնում եմ մի քանի խորհուրդներ 5- րդ դասարանում դասավանդող ուսուցիչներին, 

որոնք  կարևոր են  ցանկալի արդյունքի հասնելու համար:  

 

Կրթության առանձնահատուկ պայմանների կարիք ունեցող երեխաներին 

համագործակցային ուսուցման մեջ ներառելիս շատ կարևոր է հաշվի առնել նրանց 

առանձնահատկությունները և ճիշտ ընտրել խմբերը: 

●  Հաշվի առնելով երեխաների ուժեղ կողմերը՝ հնարավորություն տալ նրանց այնպիսի 

առաջադրանք իրականացնելու, որը կնպաստի կարողությունների զարգացմանը՝ 

միաժամանակ հնարավորություն տալով ավելին սովորելու։ 

● Օրինակ, եթե երեխայի մեջ լավ զարգացած է նկարելու, ձևավորելու կարողությունը, 

կարելի է հանձնարարել, որ նա զբաղվի աշխատանքն ամփոփող պլակատի 

ձևավորմամբ: 

●  Ստեղծել այնպիսի միջավայր, որտեղ երեխաները կկարողանան ազատ շարժվել և 

հարմարավետ աշխատել խմբերով: 

●  Շատ կարևոր է երեխաներին սովորեցնել համագործակցել և աշխատել խմբով. 

այստեղ կարող է օգնության հասնել հստակ կանոններ սահմանելը: 

●  Գնահատել ինչպես երեխաների անհատական ձեռքբերումները, այնպես էլ՝ խմբի 

աշխատանքը։ 

● Կազմակերպել խմբային աշխատանքն այնպես, որ կրթության առանձնահատուկ 

պայմանների կարիք ունեցող երեխան կարողանա անկաշկանդ ինքնադրսևորվել և 

այլ լույսի ներքո երևալ դասընկերների առջև: 

● Հաճախակի կիրառել տարբեր խրախուսանքներ, օրինակ՝ առաջադրանքն 

ավարտելուց հետո՝ 

✔ հանգիստ տալ 

✔ ազատել տնային աշխատանքներից 

✔ թույլ տալ զբաղվել իր նախընտրած գործողությամբ՝ իհարկե ելնելով թեմայից , 

օրինակ՝ նկարելով, ներկելով 

✔  թույլ տալ հանձնարարությունը կատարել նախընտրելի դասընկերոջ հետ։ 

✔ նյութը մատուցելիս օգտագործել նկարներ, սիմվոլներ։ 

✔ Աշակերտների կողմից ժեստերի, դիմախաղի, նկարների միջոցով փոխանցվող 

ինֆորմացիայի նկատմամբ լինել ընկալունակ և պատրաստակամ 

✔ Կատարվելիք գործողությունների հաջորդականությունը նրանց ներկայացնել 

սխեմայի տեսքով, հիմնվելով տեսողական ընկալման վրա 

✔ Ճկուն լինել շփման եղանակներն օգտագործելիս 

✔ Ինֆորմացիան հաղորդել կանոնավոր դադարներով՝ ընձեռելով  կենտրոնանալու և 

ուշադրությունը կենտրոնացնելու  հնարավորություն: 

Եզրակացություն 

Ամփոփելով՝ կցանկանայի անդրադառնալ այն հարցին, որն ամենից շատ էր քննարկվում 

ուսուցիչների հետ հանդիպումների ժամանակ. արդյոք ճիշտ է, որ հաշմանդամություն կամ 

կրթության առանձնահատուկ պայմանների կարիք ունեցող երեխաները սովորեն 

հասակակիցների հետ նույն դասարանում, թե ավելի ճիշտ է, որ նրանք սովորեն հատուկ 

հաստատություններում: Մեր կարծիքով դա յուրաքանչյուրի ընտրությունն է. եթե երեխան 

ամեն օր գալիս է դպրոց և մտնում դասարան, ուրեմն դա նրա ընտրությունն է: Առնչվելով 

տարբեր դժվարություններ ունեցող երեխաների հետ՝ կարող ենք միանշանակ ասել, եթե 

երեխան չցանկանա հաճախել դպրոց, ոչ մի ծնող, որքան էլ պահանջկոտ և խիստ լինի, չի 

կարող ստիպել նրան: Այլ հարց է, որ դպրոցները, որդեգրելով ներառականության 

քաղաքականություն, պարտավոր են պատրաստել ուսուցիչներին և ստեղծել այնպիսի 

պայմաններ, որտեղ յուրաքանչյուր երեխա կզգա իրեն ընդունված և կստանա իր 

կարիքներին համապատասխան որակյալ կրթություն: Իսկ այն ուսուցիչներին, ովքեր արդեն 

իսկ առնչվում են կրթության առանձնահատուկ պայմանների կարիք ունեցող երեխաների 

հետ, խորհուրդ կտայի հենվել երեխայի հետաքրքրությունների և ուժեղ կողմերի վրա, և որ 

ամենակարևորն է՝ ունենալ այնպիսի սպասումներ, որոնք երեխան ի վիճակի կլինի 

արդարացնել: Երբեմն նույնիսկ ծանր հաշմանդամություն ունեցող երեխային կարելի է 

ընդգրկել խմբային աշխատանքներում. նա կարող է ոչինչ չհասկանալ բովանդակությունից, 

բայց իր հնարավորության սահմաններում մասնակցելով տարբեր խմբային աշխատանքին՝ 

կդառնա այդ խմբի մի մասնիկը:  

